                                                           А Ж Р И М

          (ярашганлик муносабати билан жиноят ишини тугатиш тўғрисида)

2024 йил январь ойининг 24 куни Тошкент шаҳар жиноят ишлари бўйича Миробод туман суди, ўз биносида, очиқ суд мажлисида, судья Н.Дадабаеванинг раислигида, судья ёрдамчиси И.Усмановнинг котиблигида, тарафлардан Миробод туман прокурорининг ёрдамчиси  Ш.Эргашбеков, гумон килинувчи Н.Субанова ва унинг ҳимоячиси адвокат Р.Бакиева, жабрланувчи Д.Рахимованинг конуний вакили А.Каршиевларнинг иштирокида, 

Иш ҳужжатларига кўра:

Субанова Нигорахон Саидакбаровна (SUBANOVA NIGORAXON SAIDAKBAROVNA), 1984 йил 26 апрель куни Тошкент вилоятида туғилган, миллати ўзбек, Ўзбекистон Республикаси фуқароси, оилали 3 нафар фарзанди бор, маълумоти олий, Миробод тумани ФХДЁда архивариус, муқаддам жиноят ишлари бўйича Тошкент вилояти Ўртачирчиқ туман судининг 2019 йил 7 сентябрдаги ҳукми билан Ўзбекистон Республикаси Жиноят кодекси 266-моддасининг 2-қисми билан ЖК 57 моддаси қўллаб, 3 йил муддатга озодликни чеклаш жазоси тайинланган ҳамда ЖК 45 моддасига асосан 1 йил 6 ой муддатга барча турдаги автотранспорт воситаларини бошқариш ҳуқуқидан маҳрум этилган, Тошкент шаҳар, Миробод тумани, Боявут 1-тор кўчаси “Фитрат” МФЙ 48-уйда яшовчи,

Ўзбекистон Республикаси ЖКнинг 266-моддаси 1-қисми билан гумон қилинган. 

Суд, гумон килинувчи ва жабрланувчининг қонуний вакилининг кўрсатувларини тинглаб, жиноят иш ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни  
А Н И Қ Л А Д И:

Дастлабки тергов органи ҳужжатларига кўра, 2023 йил 01 ноябрь куни тахминан соат 07:55 да, ҳайдовчи Субанова Нигорахон Саидакбаровна бошқарувидаги давлат рақами 01 М 933 РА бўлган НЕКСИЯ-2 русумли автомобилни барча тегишли ҳужжатлар билан, Тошкент шаҳар, Миробод туманида жойлашган Янгизамон 3-тор кўчаси бўйлаб, Талимаржон кўчаси томондан Янгизамон 6-тор кўчаси бўйлаб бошқариб бориб, Янгизамон 2-тор ва Янгизамон 9-тор кўчалари кесишган тартибга солинмаган чорраҳага келган вақтда, амалдаги “Йўл ҳаракати қоидалари”нинг 4-банди 1-қисм ва 105-банди 1-қисмида яъни, “йўл ҳаракати қатнашчилари бошқа йўл ҳаракати қатнашчиларининг ҳаракатланишига хавф туғдирмасликлари керак”, “тенг аҳамиятга эга бўлган йўллар кесишган чорраҳада рельссиз транспорт воситасининг ҳайдовчиси ўнгдан келаётган транспорт воситаларига йўл бериши шарт” деб кўрсатилган талабларга риоя қилмасдан, чорраҳага тахминан 30 км/соат тезликда кириб келиб, унга нисбатан ўнг томондан чап томонга ўз йўналишида тўғрига ҳаракатланиб келаётган ҳайдовчи Қаршиев Асқар Раҳимович бошқарувидаги давлат рақами 10 Q 413 CB бўлган МАТИЗ русумли автомобилга йўл бермасдан тўқнашув содир қилган. Мазкур тўқнашув натижасида МАТИЗ автомобили йўловчиси Рахимова Дилсуз Асқар қизи тан жароҳати олиб, шифохонага мурожаат қилган. 

Судга оид тиббиёт экспертизасининг 2023 йил 10 ноябрь кунидаги №8476–Х–Пири–сонли хулосасига кўра, йўловчи Д.Рахимованинг танасида “чап томон буйрак ёрилиши, чап бел соҳаси юмшоқ тўқималари лат ейиши, қорин олд девори юмшоқ тўқималари лат ейиши” каби тан жароҳатлари бўлиб, ушбу тан жароҳатлари оғирлик даражасига кўра ОҒИР тан жароҳатларига кириши аниқланган. 

Судга оид транспорт-изшунослик экспертизасининг 2023 йил 25 декабрь кунидаги кунидаги №29/15(11100)13.1Z/18981-сонли хулосасига кўра “давлат рақами 01 М 933 РА бўлган НЕКСИЯ-2 автомобили ва давлат рақами 10 Q 413 CB бўлган МАТИЗ русумли автомобиллари тўқнашув вақтида уларнинг бўйлама ўқлари орасидаги  бурчак тахминан 80±5 даражани ташкил этганлиги, тўқнашув вақтида НЕКСИЯ-2 ва МАТИЗ русумли автомобиллар ҳаракатда бўлган”лиги аниқланган. 

Мазкур ҳолатда Субанова Нигорахон Саидакбаровна ўзининг ҳаракатлари билан Ўзбекистон Республикаси ЖКнинг 266-моддаси 1-қисмида кўрсатилган жиноятни содир этган. 

Суд мажлисида гумон қилинувчи Субанова Нигорахон Саидакбаровна ўз айбига тўлиқ иқрор бўлиб, жабрланувчи Д.Рахимова ва унинг конуний вакили А.Каршиевлардан кечирим сўраганлиги, у томонидан унга нисбатан бирон-бир тарздаги моддий ёки маънавий шаклдаги эътирозлари йўқлиги, ҳозирда ярашиб олганликлари, моддий зарарни тўлиқ қоплаганлигини, Д.Рахимова ва А.Каршиевларнинг унга нисбатан даъвоси йўқлиги, жиноят ишини тугатишни сўраб кўрсатувлар берди ва судга ариза тақдим қилди.

Суд мажлисида жабрланувчи Д.Рахимованинг қонуний вакили А.Каршиев ҳолатни тасдиқлаб, ҳозирда Н.Субанова билан ярашиб олганликларини, унга нисбатан ҳеч қандай даъвоси йўқлигини, Н.Субанова  улардан кечирим сўраганлиги, уларга нисбатан ҳеч қандай тазйиқ бўлмаганини айтиб, судга ярашув тўғрисида ариза тақдим қилдилар ва жиноят ишини тугатишни сўрадилар.
Ўзбекистон Республикаси ЖКнинг 661-моддасида ЖКнинг 
266-моддаси 1-қисмида назарда тутилган жиноятни содир қилган шахс, агар у ўз айбига иқрор бўлса, жабрланувчи ёки унинг қонуний вакили билан ярашса ва етказилган зарарни бартараф этган бўлса, жиноий жавобгарликдан озод этилиши белгиланган.

Суд, жабрланувчи Д.Рахимованинг қонуний вакили А.Каршиев ҳамда гумон қилинувчи Н.Субанованинг ярашув тўғрисидаги аризаларини жиноят иши ҳужжатлари билан билан ўрганиб, Тошкент шаҳар Миробод туман прокурорининг ёрдамчиси Ш.Эргашбековнинг, гумон қилинувчи Н.Субанованинг ҳимоячиси адвокат Р.Бакиеванинг жиноят ишини ярашганлик муносабати билан тугатиш ҳақидаги фикрларини эшитиб, Н.Субанованинг айбига тўлиқ иқрорлигини, шунингдек жабрланувчи Д.Рахимованинг қонуний вакили А.Каршиевнинг унга нисбатан ҳеч қандай даъвоси йўқлигини, икки тараф ҳам ярашув ҳақида ариза билан судга мурожаат қилганлигини, ярашув иҳтиёрийлигини инобатга олган ҳолда, жиноят иши юзасидан гумон килинувчи Н.Субанова билан жабрланувчи Д.Рахимованинг конуний вакили А.Каршиевлар ярашганликлари муносабати билан тугатишни мақсадга мувофиқ деб ҳисоблайди.

Жабрланувчи Д.Рахимованинг қонуний вакили А.Каршиевлар Ўзбекистон Республикаси ЖПК 583-моддаси тартибида, суд ярашувни тасдиқласа, у мазкур иш бўйича иш юритишни қайта тиклаш тўғрисида илтимоснома бериш ҳуқуқини йўқотиши тушунтирилди.

Ўзбекистон Республикаси ЖК 661-моддаси ва ЖПК 84-моддаси 
4-қисми, 582-583, 585-586-моддаларига риоя қилиб, суд

А Ж Р И М   Қ И Л Д И:

Субанова Нигорахон Саидакбаровна (SUBANOVA NIGORAXON SAIDAKBAROVNA) Ўзбекистон Республикаси ЖКнинг 266-моддаси 1-қисми билан айблаш ҳақидаги жиноят иши, Ўзбекистон Республикаси ЖКнинг 661-моддасига асосан томонлар ярашуви муносабати билан Ўзбекистон Республикаси ЖПКнинг 84-моддаси 4-қисмига асосан тугатилсин. 

Жабрланувчи Д.Рахимованинг қонуний вакили А.Каршиевга Ўзбекистон Республикаси ЖПКнинг 583-моддасининг 5-қисми талабига асосан иш бўйича юритувни қайта тиклаш юзасидан илтимоснома бериш ҳуқуқи йўқолганлиги тушунтирилсин.

Ажрим устидан апелляция шикояти ва протестлари ажрим эълон қилинган кундан эътиборан ўн сутка ичида, судланувчи ва жабрланувчи томонидан эса уларга ажримнинг кўчирма нусхаси топширилган кундан эътиборан шу муддат ичида ажрим чиқарган суд орқали  Тошкент шаҳар судига, ажрим қонуний кучга киргандан сўнг эса, кассация тартибида берилиши мумкин.

Раислик қилувчи:                  
/имзо/
                      Н.Дадабаева 
Аслига тўғри:

